
ҮРЖАР АУДАНЫНДА 2016 ЖЫЛЫ ЖҮРГІЗІЛГЕН АРХЕОЛОГИЯЛЫҚ ҚАЗБА 
ЖҰМЫСТАРЫНЫҢ АЛДЫН-АЛА ҚОРЫТЫНДЫСЫ 

 
Үржар өңірінің археологиялық тұрғыда зерттелінуінің Қазақстанның басқа өңірлерімен 

салыстырғанда ақтаңдақ беттері көп деп айтуға болады. Қарастырылып отырған өңірдегі 
ескерткіштер хронологиялық жағынан қола, ерте темір жəне түркі дəуірі ескерткіштері болып 
мерзімделеді. Зерттеудің келесі бір бағыты аталған өңірлердің жəне көршілес жатқан аймақтардың 
этноқайнар көздері мен бірге көне мəдениеттер арасындағы ықпалдастықты да анықтау негізінде 
құрылып, біршама қорытындылар жасалды. Кешенді түрдегі археологиялық зерттеулер Шығыс 
Қазақстандағы көне мəдениеттердің дамуы мен басталуын анықтауға мүмкіндік берді. Бұл 
мəдениеттердің əрқайсысынан қалған айқын белгілер бізге таңғажайып мол ескерткіштер түрінде 
жетіп отыр.  

Биылғы жылы Үржар ауданында қола жəне ерте темір дəуірлеріне жататын 4 нысанда қазба 
жұмыстары жүргізілді. 

Ортабұлақ қорымының № 1 қоршауы Шығыс Қазақстан облысы Үржар ауданы Ортакөң 
қыстағының қасында орналасқан. Ауызкөң ауылынан 2 км қашықтықта жатыр. Ескерткішті жан-
жақтан Тарбағатай тау сілемдері қоршаған.  

Қоршаудың топырағы қатты, бетінде жусан, тобылғы сияқты дала өсімдіктері өскен(Сурет 1). 
Ескерткіштің жалпы жоспары жасалып, қазбаға дейінгі көрінісі фотосуретке түсірілді. Қоршауішкі 
жəне сыртқы қоршаулардан тұрады, оның солтүстік-оңтүстік бағытында жал салынды. Шым қабаты 
алынғаннан кейін сыртқы қоршаудың негізінен ірі  тастарының көптігі көрінді (Сурет 2).  Солтүстік 
батыс секторының орта тұсының  топырағы құм араласқан, жері қатты. Қабір дағының батыс 

жағында сынтас орналасқан. Сыртқы қоршаудың солтүстік шығыс секторында ұсақ тастар көп. 
Оңтүстік шығыс секторының сыртқы қоршауы мен ішкі қоршауының арасы топырақ пен тас аралас 
болып келеді. Оңтүстік-батыс секторында басқа тастардан бөлек жоғары орналасқан тастар бар, яғни 
олар тонау барысында қабір ішінен шыққан болуы мүмкін. 

Қазбаның орта  тұсынан белгісіз жануардың ұсақ сүйектері шықты. Қоршаудың солтүстік 
жағынан, сыртқы қоршау тастарын тазалау кезінде керамиканың ұсақ сынығы табылды. Керамика 
бөлшегінің бетінен өрнек іздері байқалмады.  

Қоршау өлшемдері: СО – 9,6 м, БШ – 8,2 м. Сынтас ұзындығы – 47 см, ені – 18 см. СШ 
секторындағы салыстырмалы түріндегі сыртқы қоршаудың ірі тастарының өлшемдері: 33х19х19; 
27х10х14 см, ОШ – 25х46х36; 30х70х27 см, ОБ – 15х70х20; 27х40х3 см, СБ – ұсақ тастар көп, ірі 
тастар жоқ. Ұсақ тастардың өзі аз. Ішкі қоршаудағы салыстырмалы түріндегі ірі тастар өлшемдері: 
СШ – 20х45х19; 31х17х12; 67х14х24см, ОШ – 62х23х21; 56х6х14см, ОБ – 104х20х35; 75х15х31см,ОБ 
секторда басқа тастардан жоғары тұрған тастың өлшемі 50х32х30см, СБ – 46х32х29; 55х9х14см. 

Ішкі сақинаның солтүстік шетінен керамиканың сынығы шықты, оның бетінен де өрнек іздері 
байқалмайды. Тонау барысында керамикалық ыдыс бөлшектері шашылып қалған болуы мүмкін. 
Қазба барысында ішкі сақинаны толтырып жатқан тастары алынды. Ішкі қоршау өлшемдері: 
солтүстік-оңтүстік бағытта – 4,6 м, батыс-шығыс бағытта – 4,5 м. Ішкі қоршауды қазу барысында 1м 
тереңдікте солтүстік жағынан адамның жауырын, қабырға, жамбас жəне астыңғы жақ сүйектері 
шықты. Сүйектердің барлығы бір жерден табылды, тонау кезінде сүйектерді бір жерге үйе салған 
болуы керек (Сурет 3). Қабірден жерлеу инвентарі табылмады.  Қазба жұмыстары біткен соң 
рекультивация жүргізілді (Сурет 4). 

Қола дəуіріне жататын № 3 қоршауҮшбұлақ аулының шет жағында орналасқан. Қоршаудың 
шығыс, солтүстік жағынан жоталар қоршаған. Солтүстік, солтүстік батыс жағында ауыл жатыр. 
Ескерткіш орналасқан жер мал жаю үшін пайдаланылған. Қоршаудың қазбаға дейінгі көрінісі жан-
жағынан фотосуретке түсірілді (Сурет5). 

Қоршау өлшемдері: СО – 7,1 м, БШ – 7,5 м. Объектінің шым қабаты алынғаннан кейін сыртқы 
қоршауының салыстырмалы түріндегі ірі тастар өлшемдері алынды: О – ірі тастар: 10 х 58 х 21; 28 х 
50 х 31см, С - ірі тастар: 48 х 25 х 19; 24 х 40 х 20 см, Б - ірі тастар 24 х 54 х 18см, Ш – ірі тастар: 53 х 
46 х 34 см. Батыс жағындағы сыртқы қоршаудың ұсақ тастары бар (Сурет 6). 

Ішкі қоршау өлшемдері: СО– 3,4 м, БШ– 3,9 м. Ішкі қоршаудың салыстырмалы түріндегі ірі 
тастар өлшемдері: О-ірі тастар: 19 х 87 х 34, Б–  ірі тастар: 22 х 67 х 31 см, Ш– ірі тастар:  27 х 28 х 19 
см; С- ірі тастар: 50 х 62 х 46 см. 

Қабір шұңқыры 3 плита таспен жабылған. Бірінші плита тас өлшемдері: 13 х 100 х 50 см, екінші 
плита тас өлшемдері: 20 х 84 х 156 см, үшінші плита тас өлшемдері:  18 х 69 х 133 см. 

Қабір шұңқырынан бір адам сүйегі жəне қасындағы тас жəшіктің ішінен өте нашар сақталған 
екінші адамның қаңқа сүйектері табылды (Сурет 7). 

Қабірдің СШ жағынан тас жəшік аршылды. Тастар үгітіліп қалған, тас жəшіктегі сүйектер тас 
араласып, құм болып кеткен. Бірақ, жалпы сұлбасын көруге болады. Адам қаңқасы бір қырымен 
бүгулі түрде жатқызылған жəне қаңқа тас жəшіктің астымен негізгі қабір шұңқырымен жалғасып 
жатыр.  Тас жəшік өлшемдері: СО – 53 см, БШ – 90 см. 

Қабір шұңырының 90 см тереңдікте адам сүйектері шықты. Бас сүйек бөлшектері ОБ жағынан, 
қабырға жəне саусақ сүйектері ОШ бөліктен шықты. Қаңқа сүйектері қабірдің ішінде БШ бағытта 
шашыраңқы орналасқан. Олар да нашар сақталған.  

Жалпы, қоршау ішінен шыққан тастардың көбісі үгітіліп кеткен.Топырағы жұмсақ, тастары 
үгітіліп жатыр. Қоршаудан мерзімделу уақытын анықтайтындай заттар табылған жоқ. 
Археологиялық қазба жұмыстары аяқталған соң рекультивация жүргізілді. 

Үшбұлақ ауылы жанынан қоршаудан басқа екі қорған қазылды. № 23 қорған биіктігі – 1,5 м, 
диаметрі – 23 м. Қорғанның солтүстігін тас сілемдері қоршап жатыр. Үйіндісі тек қана топырақтан 
тұрады, тас араласпаған. Үстінде дала өсімдіктері өсіп тұр. Қорғанның қазбаға дейінгі көрінісі 
фотосуретке түсірілді (Сурет 8). Қорғанды қазу қиын болғандықтан, оған траншея жүргізілді (Сурет 
9). Траншея жүргізілгеннен кейін қабырға шеттері түзетіліп, қазу аймағы тазартылды. Қазу 
барысында қорғанның бірінші қабаттағы қабір дағы көрінді (Сурет  10). Екінші қабаттағы қабір 
дағының тастары орташа жəне ұсақ көлемді болым келеді. Егер қазба шұңқырының екі қабатында 
тастар кездессе, үшінші қабатта тастар жоқ, жер қатты бола бастады. 2,5 м тереңдікте жерлеу 
шұңқыры қазылды, бірақ жерлеу бұйымдары да, мəйіт сүйектері де табылмады. Қазба аяқталған соң 
рекультивация жүргізілді. 

№ 25 қорғанның жан-жағын тау сілемдері мен жазық  дала қоршаған (Сурет  11).  Ескерткіш 
үстінде дала өсімдіктері өсіп тұр, қорған орналасқан жер мал жаю үшін пайдаланылған. Қорғанның 

қазбаға дейінгі көрінісі фотосуретке түсірілді. Қорған биіктігі – 2,1 м, диаметрі – 26 м. Ескерткіш 
құрылысын анықтау мақсатында қорған үстінен траншея жүргізілді (Сурет  12). Траншея 
жүргізілгеннен соң оның қабырғалары түзетіліп, қазба аямағы тазартылды, қорғанның ішкі құрылысы 
анықтала бастады. Ескерткіш құрылысы бірнеше қабаттан тұрады, топырақ үйіндісінен ғана емес, 
сонымен қатар ұсақ тастармен де үйілген. Ескерткіш топырағы жұмсақ, оңай алынды. Тас үйіндісі 
ұсақ тау тастарынан тұрады. Траншея жүргізілгеннен кейін, қорған үйіндісінің қабаттары анық 
байқалып тұр. Фотосуретке түсіру барысында қорған үйіндісінің тастары тазаланды.  

Қорғанның траншея өткен жерін тазалау барысында қабір дағыныңұсақ тастары шықты. Қабір 
шұңқырынң көлемі – 2,7 х 1,6 м. Тереңдігі – 1,6 м. Қабір шұңқыры СШ-ОБ сызығы бойымен созыла 
қазылған. Əр түрлі деңгейде адам сүйектері шашылған күйінде кездесіп отырды. Қабір шұңқыры 
қатты саздақ топырақ пен тастармен толтырылған. Тастардың көлемдері əр түрлі: 35 х 60 х 20 см, 28 
х 40 17 см, 15 х 24 х 44 см. Қабір шұңқырының батыс бөлігінен тонаушылардың ізі көрініп жатыр. 
Қабірдің түбінде шығыс бөлігінде адам сүйектерінің аяқ бөліктері жүйесіз шашылып жатыр. 
Жерлеудің шығыс жағынан, аяқ сүйегінің қасынан металдан жасалған дөңгелек бұйым шықты (Сурет 
13-14). Қапсырма болуы мүмкін, артында бекітетін тетігі бар. Дөңгелек пішінді, шет жақтарында 
саңылаулары бар. Жолбарыстың, не арыстанның бейнесі бар 2 см аспайтын əшекей ретінде, не 
киімнің қапсырмасы ретінде қолданылған зат.  

Қазба жұмыстары аяқталған соң рекультивация жасалды.  
 
 

 
 

1-сурет – Ортабұлақ қорымы № 1 қорғанның қазбаға дейінгі оңтүстіктен қарағандағы көрінісі 

2-сурет – Ортабұлақ қорымы № 1 қорғанның шым қабаты алынғаннан кейінгі  
шығыстан қарағандағы көрінісі 

 

 
 

3-сурет – Ортабұлақ қорымы № 1 қорғанның қабір шұңқырының оңтүстіктен қарағандағы жалпы көрінісі 

4-сурет – Ортабұлақ қорымы № 1 қорғанның рекультивациядан кейінгі жалпы көрінісі 
 

 
 

5-сурет – Үшбұлақ 3 қорымы № 3 қорғанның қазбаға дейінгі батыстан қарағандағы көрінісі 

6-сурет – Үшбұлақ 3 қорымы № 3 қорғанның шым қабаты алынғаннан кейінгі  
оңтүстіктен қарағандағы көрінісі 

 

 
 

7-сурет – Үшбұлақ 3 қорымы № 3 қорғанның қабір шұңқырының жалпы көрінісі 

8-сурет – Үшбұлақ 3 қорымы № 23 қорғанның қазбаға дейінгі шығыстан қарағандағы көрінісі 
 

 
 

9-сурет – Үшбұлақ 3 қорымы № 23 қорғанның траншеяның шығыстан қарағандағы көрінісі 

10-сурет – Үшбұлақ 3 қорымы № 23 қорғанның бірінші қабаттағы қабір дағының көрінісі 
 

 
 

11-сурет – Үшбұлақ 3 қорымы № 25 қорғанның қазбаға дейінгі батыстан қарағандағы көрінісі 

12-сурет – Үшбұлақ 3 қорымы № 25 қорғанның солтүстік траншеяның орталық бөлігі 
 

 
 

13-сурет – Үшбұлақ 3 қорымы № 25 қорғаннан табылған заттардың жалпы көрінісі 
 



 

198 
 

 
 

14-сурет – Үшбұлақ 3 қорымы № 25 қорғандағы бұйымның көрінісі 

ҮРЖАР АУДАНЫНДА 2016 ЖЫЛЫ ЖҮРГІЗІЛГЕН АРХЕОЛОГИЯЛЫҚ  
БАРЛАУ ЖҰМЫСТАРЫ 

 
2016 жылғы археологиялық барлау жұмыстары Шығыс Қазақстан облысы Үржар ауданының 

Қоңыршəулі ауылдық округінің территориясында жүргізілді. Тарбағатай тауының күнгей 
беткейлерінде жүргізілген археологиялық барлау жұмыстарының нəтижесінде Шетбұлақ, Үшбұлақ 1, 
Үшбұлақ 2, Үшбұлақ 3, Үшбұлақ 4, Сарыоба атты жаңа археологиялық ескерткіштер ашылып, нақты 
географиялық координаталары анықталды [1, 30]. 

Табиғи географиялық жағдайы əрқилы болып келетін Үржар өлкесінде, əрбір тарихи кезеңдерде 
тұрмыс тіршілігі əртүрлі халықтар өмір сүрген. Ежелгі дəуірде өмір сүрген тайпалар тарихының 
қайнар көзін ашар, мəдениетін анықтайтын жазба деректердің тым аздығына байланысты өлкені 
мекендеуші ежелгі тұрғындар қалдырған археологиялық ескерткіштер материалдары осы 
олқылықтың орынын толтырар бірден-бір дереккөзі болып табылады. Осы ауданның ежелгі дəуір 
тарихына қатысты археологиялық деректер ХІХ ғасырдың өзінде-ақ жинала бастағанымен, ғылыми 
құндылығы жоғары шынайы дереккөздері ХХ ғасырдың екінші жартысынан бастап жинақталынған 
болатын. Бұл орайда С.С. Черников пен Г.А. Кушаевтың барлау жəне жүргізген қазба жұмыстары 
нəтижесінде жинақталған археологиялық материалдарды атап айтуға болады. Аталған авторлардың 
кейбір жарияланбаған, жүйеленбеген материалдары, қазбалары зерттеудің деректік негізі болып 
табылады [2, 163].  


